Գլուխ 2 Գեղարվեստական ընկալման հոգեբանությունը
1. Գեղարվեստական ընկալման (յուրացման) հոգեբանական գործոնները
Ի տարբերություն գեղարվեստական ստեղծագործության հոգեբանության, գեղարվեստական ստեղծագործության ընկալման (յուրացման) հոգեբանությունը հայելանման է: Գեղարվեստական ստեղծագործության ընկալումը բազմապլանային և բազմակերպ է: Այն իր մեջ համատեղում է հուզական ապրումներ, հեղինակի մտքի զարգացման տրամաբանության ըմբռնում, գեղարվեստական մշակույթի ամբողջ ոլորտը յուրացման ակտի մեջ ներքաշող զուգորդությունների հարստություն ու ճյուղավորվածություն:
Գեղարվեստական ստեղծագործության ընկալման հոգեբանական գործոն է յուրացնողի կողմից կերպարների ու դրույթների «փոխադրումը» ստեղծագործությունից դեպի սեփական կենսական իրադրությունը, այլ կերպ ասած` հերոսի նույնականացումը (իդենտիֆիկացիա) ընկալողի «եսի» հետ: Նման զուգակցման շնորհիվ ընկալողը հնարավորություն է ձեռք բերում երևակայության և գեղարվեստական ապրումի մեջ խաղալու կյանքում չխաղացված դերերից մեկը և կենսափորձ ձեռք բերելու կյանքում տանուլ տված ապրումներում:
Այսպիսով, գեղարվեստական ընկալման մեջ նույնականացման գործոնը խաղային պահի մի յուրատեսակ գործողությունն է, որը կատարում է ինֆորմացիան ուղարկողը ընկալողի գիտակցության և աշխարհընկալման վրա:
Գեղարվեստական ստեղծագործության ընկալման ամբողջ բարդ գործընթացում իր ուրույն տեղն ունի կարևոր մի գործոն ևս` սինեստեզիան` տեսողության, լսողության և այլ զգայությունների փոխներգործությունն արվեստի ընկալման ընթացքում: Այսպես` երաժշտության մեջ հնչյունի ընկալման լուսային ասպեկտը գեղարվեստական ընկալման հոգեֆիզիկական հնարավոր օժանդակ գործոններից մեկն է: Նման երկրորդ գործոնը կապված է գրական-սյուժետային և տեսողակերպարային զուգորդումների հետ: Արվեստի ընկալման ժամանակ զուգորդությունների բնույթը պայմանավորված է մարդու օժտվածությամբ, նրա փորձով, հիշողությամբ պահված գեղարվեստական ու կենսական տպավորությունների զինանոցով:
Այսպես Հ. Հայնեն գրում է, որ Պագանինիի հնչող հնչյուններից ստացած տպավորությունները անմիջապես հառնում էին որպես կենդանի պատկերներ և կերպարներ: Կարելի է թվարկել բազմաթիվ գեղանկարիչների (Ռեմբրանտ, Տիցիան, Էդուարդ Մանե և այլն), որոնք իրենց հուշերում փաստում են, որ երաժշտության ունկնդրումը հաճախ առաջ է բորում պատկերավոր տեսարաններ, գունային լուծումներ:
Գեղարվեստական ընկալման կարևոր ասպեկտ է նրա այլաբանազուգորդական բնույթը: Զուգորդությունները հարստացնում են ցանկացած արվեստի ընկալումը, որի արդյունքում այն դառնում է ավելի ամբողջական: Այսպես` երաժշտական ընկալման խորացմանը նպաստում է պարարվեստային զգայուն «ընթերցումը»: Պոեզիան ավելի խորն է ընկալվում, երբ ասմունքողի, որպես կատարողի խոսքի հետ համահունչ լսվում է համապատասխան երաժշտություն:
Արվեստի ընկալման հոգեբանական կարևոր գործոն է յուրացման դրույթը, որը հենվում է նախորդ ամբողջ փորձով պատմականորեն մեր գիտակցության մեջ ամրապնդված մշակույթի նախընթաց համակարգի վրա: Յուրացման մեջ դրույթը նախնական տրամադրվածությունն է դեպի ընկալումը, որը գործում է գեղարվեստական ստեղծագործության ամբողջ գործընթացում:
Նախնական տրամադրվածությունը կարող է հոգեբանորեն նպաստել յուրացնողին ավելի խորը ընկալելու ստեղծագործությունը: Արվեստի պատմության մեջ կարելի է հանդիպել բազմաթիվ դեպքերի, երբ Արվեստի մեջ նորարարությունը մերժվում է նման տրամադրվածության արդյունքում: Այսպես` 19-րդ դարի 70-ական թվականներին Ֆրանսիայում ձևավորված իմպրիսիոնիզմը գեղանկարչության մեջ մերժվեց, որպես նորարարություն, քանի որ գեղանկարչության մեջ շարունակում էր տիրապետող մնալ սալոնային գեղանկարչությունը: Որոշակի ժամանակ պահանջվեց, որպեսզի գեղանկարչության մեջ կատարված այդ հեղափոխությունը ընդունվի հասարակության կողմից: XX դարի 40-ական թվականների վերջին Շոստակովիչի և Պրոկոֆևի ստեղծագործություններն հանդիսատեսներն անվանեցին «ներդաշնակ անհեթեթությունների խառնաշփոթություն» երաժշտության փոխարեն, իսկ ահա 60-ական թվականներին նրանց երաժշտությունը ամենապահանջարկվածներից մեկն էր ընկալողների համար, որն այսօր էլ շարունակվում է:
Հետևաբար նորը յուրացնելու համար պահանջվում է հին դրույթից չկառչելու պատրաստություն, այն արդիականացնելու և ստեղծագորությունը իր պատմական օրիգինալության մեջ անկանխակալ ընկալելու ընդունակություն: Արվեստի նորացումը, ստեղծագործության նոր միջոցների, ձևերի ու սկզբունքների երևան գալը չի նսեմացնում անցյալի գեղագիտական արժեքների նշանակությունը: Բոլոր ժամանակներում ստեղծված արվեստի գլուխգործոցները մնում են մարդկության հավերժական ժամանակակիցներ և նրանց գեղարվեստական հեղինակությունը նրանց ընկալման ելակետային դրույթն է:
Գեղարվեստական ստեղծագործության ընկալման ժամանակ կարևոր է նաև յուրացման տրամադրությունը, որը գոյանում է այպես կոչված յուրացման նախազգուշացման արդյունքում: Վերջինս գեղարվեստական ընկալողին տալիս է նախազգուշացնող տեղեկատվություն (ստեղծագործության անվանումը, գրական տեքստի վերնագրից իմանում ենք, որ մեզ պոեմ կամ վեպ, ողբերգություն կամ կատակերգություն է սպասում, որն էլ պայմանավորում է սպասման մակարդակը:
Բացի այդ գեղարվեստական գործի հետ հանդիպման ընթացքում ընկալողի առջև հառնում են տեսանելի կերպարներ ու պատկերներ, տեսարաններ, տողեր, էպիզոդներ և այլն, որոնք ընկալողին օգնում են պատկերացում կազմելու ստեղծագործության ամբողջականության, ստեղծագործական առանձնահատկությունների մասին, որը ընկալողը պետք է գեղագիտորեն յուրացնի:
Խոսքը վերաբերվում է ստեղծագործության ուժին, որը և ստեղծագործության գեղարվեստական ամբողջության կրողն է, երաշխիքը, արտահայտիչը, ինչպես նաև պայմանավորում է ընկալողի տրամադրությունը որոշակի հուզական-գեղագիտական ալիքի վրա: Ստեղծագործության ուժի յուրացման-տեղեկատվական նշանակությունն էլ հենց այն է, որն որոշում է ընկալման հնարավորությունը, այսինքն` իմաստային ու արժեքային տեղեկատվության որոշակի ծավալ ընկալելու պատրաստություն:

2. Գեղարվեստական ընկալման ուսումնասիրման հիմնախնդիրները
Արվեստի ընկալումը անձնական, ինտիմ, նվիրական գործընթաց է, որն ընթանում է ընկալողի գիտակցության խորքում և դժվար է հաստագրվում դիտման ժամանակ: Այդ գործընթացը կախված է ընկալողի կենսափորձից ու անհատի մշակութային պատրաստվածությունից (կայուն գործոններ) և նրա հոգեկան վիճակից, տրամադրությունից (ժամանակավորապես գործող գործոններ):
Առաջին անգամ գեղարվեստական ընկալման հիմնախնդիրը տեսականորեն իմաստավորել է Արիստոտելը կատարսիսի մասին իր ուսումունքում: Արվեստի գեղարվեստական ներգործությունը և ընկալումը նրա կողմից ըմբռնվել է հոգու մաքրում կարեկցանքի ու սարսափի աֆեկտների օգնությամբ:
Արվեստի երկարատև պատմության ընթացքում գեղարվեստական ընկալման տեսությունը մեծ զարգացում չի ստացել իր բարդության ու այնպիսի հայեցակարգերի զարգացումից կախվածության պատճառով, ինչպիսիք են հեգեբանությունը, հոգեֆիզիոլոգիան: Այդ հիմնախնդրի ուսումնասիրման հիմնական եղանակը մնում էր տեսարանի գեղարվեստական ստեղծագործության վրա սեփական հակազդումների ինքնադիտումը, որը բաղդատվում է ուրիշ մարդկանց կողմից արվեստի ընկալման գործընթացի դիտումների հետ: Այսօր գործում են գեղարվեստական յուրացման փորձարարական ուսումնասիրման բազմաթիվ հնարավորություններ. գեղարվեստական ընկալման բնույթն ու խորությունը չափելի են և կարող են դառնալ հոգեֆիզիոլոգիական գիտափորձի առարկա: Ուսումնասիրումը կառուցվում է այն բանի վրա, որ փորձերի ժամանակ ունկնդիրները բանավոր բնութագրում են իրենց տեսողական, լսողական ու հուզական տպավորությունները որոշակի հարցերի` «բաց» (սեփական բառերով իր ապրումների, տրամադրությունների, հույզերի ու զուգորդությունների նկարագրությունը) և «փակ» (յուրացնողներին մակդիրներ են առաջարկվում, որոնցից նրանք ընտրում են այնպիսիք, որոնք արտացոլում են նրանց տպավորությունները դիտած, լսած արվեստների մասին) միջոցով:
Այդ փորձերն անբավարար են բացահայտում գեղարվեստական ընկալման գործոնի բարդությունը, բայց երևան են հանում նրա անհատական տարբերությունների հարստությունը ու նրա երկու ձևերը.
1. բուն իմաստով ընկալումը (ստեղծագործության իմաստի գիտակցումը)
2. ընկալման հակազդումը (ռեակցիա, յուրացնողի հոգում արթնացող զգացմունքների ու մտքերի շարքը):
Գեղարվեստական ընկալման փորձնական ուսումնասիրումը բարդանում է նրանով, որ արվեստը յուրացնողը դրվում է անբնական պայմաններում: Զգալով, որ իրեն զննում են, նա ընդառաջ է գնում փորձարկողի սպասելիքներին, «բռնի կերպով» կենտրոնանում է, որպեսզի հնարավորություն ունենա բնութագրելու իր ապրումները և տպավորությունները:
Ընկալումը կախված է յուրացնողի մշակութային ընդհանուր պատրաստվածությունից ու գեղագիտական փորձից, արվեստի տվյալ տեսակի լեզվի և նրա վերածնման նրբությունների իմացությունից: Դրանից կախված կարելի է առաձնացնել յուրացնողների տիպաբանական տարբեր խմբեր, որոնք միավորված են արվեստի նկատմամբ միատեսակ վերաբերմունքով, միատեսակ արժեքային կողմնորոշիչներով: Նման խմբերի յուրահատկությունն անհրաժեշտ է հաշվի առնել յուրացումն ուսումնասիրելիս:
Այսպես, խմբերից մեկին կարելի է դասել այն երիտասարդներին, որոնք հաճախում են էստրադային համերգների և հիմնականում լսում են «ռաբիս» երաժշտություն: Մյուս խումբը կազմում է այն երիտասարդությունը, որը տարված է ջազով, երրորդը այն երիտասարդությունն է, որը տարված է ռոկով, չորրորդը այն երիտասարդությունն է, որը լում է ժողովրդական երգեր, հինգերորդ խումբը` օպերային և սիմֆոնիկ երաժտության սիրահարներն են:
Իմանալով, թե այդ խմբերից որին է պատկանում ընկալողը, կարելի է առավել կամ պակաս չափով ճշգրտորեն ենթադրել, թե նա ինչպես է ընկալելու գեղարվեստական տվյալ ստեղծագործությունը:


3. Արվեստը որպես ընկալման առարկա
Գեղարվեստական ստեղծագործություն և գեղարվեստական յուրացում
Գեղարվեստական ստեղծագործության ընկալումն արվեստի ու յուրացնողի փոխհարաբերությունն է, որը կախված է վերջինիս ներքին անհատականացված հոգևոր և սուբյեկտիվ առանձնահատկությունից, ինչպես նաև գեղարվեստական տեքստի օբյեկտիվ հատկություններից, գեղարվեստական ավանդույթից, հասարակական կարծիքից և լեզվանշանագիտական պայմանականությունից, որը հավասարապես դավանում են հեղինակը և ընկալող սուբյեկտը: Այդ բոլոր գործոնները պատմականորեն պայմանավորված են դարաշրջանով, միջավայրով և գեղագիտական դաստիարակությամբ:
Ընկալման սուբյեկտիվ ասպեկտները որոշվում են ընկալողին հատուկ անհատական առանձնահատկություններով` օժտվածություն, երևակայություն, հիշողություն, անձնական փորձ, կենսական ու գեղարվեստական տպավորությունների պաշար, մտքի ու զգացմունքների մշակութային նախապատրաստություն:
Գեղարվեստական ընկալմանը յուրացնողի պատրաստվածությունը կախված է այն բանից, թե նա անձամբ ինչ է ապրել, զգացել և իմացել գրքերից, արվեստի տարբեր բնագավառներից: Վերջինս կարելի է անվանել ընկալողի կենսական երկրորդ փորձ:
Գեղարվեստական գործը իր մեջ կրում է միտքը, թե պլաստիկ ձևով (մարմնի և նրա մասերի ռիթմիկ շարժումների արվեստ, կերտողական արվեստ, քանդակագործություն), թե գաղափարների ձևով, որոնք միջնորդավորված չեն: Բանը նրանում է, որ ստեղծագործության իմաստաբանական կենտրոնը կարող է տեղաշարժվել ինչպես պատկերավորման նախասկզբի կողմը, այնպես էլ ոչ պլաստիկ, այսինքն` ինտելեկտուալ նախասկզբի կողմը: Չի կարելի ոչ ժխտել և ոչ էլ չափազանցնել ստեղծագործության մեջ այդ նախասկիզբներից ոչ մեկը: Այսպես գեղանկարչության կամ քանդակագործության մեջ անվանումն իր մեջ ամփոփում է յուրացման ոչ պլաստիկ ասպեկտը, իսկ գրական տեքստում պատկերավորման նախասկզբի հետ միասին առկա է նաև ոչ պլաստիկականը:
Ստեղծագործությունը կառուցվածք է, որը որոշում է ընկալող սուբյեկտի ակտիվությունն արթնացնող ընկալումը: Ուստի արվեստը, իսկ նրա հետևից նաև գեղագիտությունը, պետք է կողմնորոշվեն դեպի զարգացման գործընթացում գտնվող իրենց ժամանակակիցի յուրացման գիտակցությունը: Այդպիսի կողմնորոշիչ պետք է լինիգեղարվեստորեն ընկալունակ գիտակցությունը, որն առաջ է անցել իր դարից: Կարևոր է ընթերցողին, դիտողին կամ ունկնդրին չհամարել գեղարվեստական հաղորդակցման վերջնական կետը: Բանը նրանում է, որ գեղարվեստական ստեղծագործությամբ ոգեշնչված, դաստիարակված, ներշնչանքով վարակված մարդը որոշակիորեն ներգործում է իրականության և գեղարվեստական հետագա գործընթացի վրա: Հետևապես նման ներգործությունը ևս վերջնական կետ չէ, քանի որ նրանից է սկսվում գեղարվեստական ստեղծագործության հետագա առաջադիմական շարժումը:
Այսպես, գեղարվեստական ստեղծագործությունը որպես պատրաստի արտադրանք լինելության փուլից անցնում է կեցության փուլին, այսինքն արվեստագետի գործունեությունը վերածվում է «առարկայացված – նյութականացված գործունեության»: Սակայն գեղարվեստական արդյունքը որպես «առարկայացված գործունեություն» գոյություն ունի միայն հնարավորության մեջ: Այն «իրականության մեջ» արտադրանք է դառնում միայն սպառման գործընթացում: Այդ պատճառով էլ քանի դեռ ստեղծագործությունը չի յուրացվում ընկալման գործընթացում, չի դառնում հասարակական ու անհատական գիտակցության անբաժան մասը, որի առարկայացված արտահայտությունն է այն, նրա գոյությունը լիարժեք չէ, այն գոյություն ունի սոսկ որպես հնարավոր ստեղծագործություն:
Ստեղծագործության գոյությունն ու ընկալումը պայմանավորող սոցիալական ոլորտների (մշակույթի, հասարակական կարծիքի) ամբողջ փոփոխությամբ հանդերձ, այն այնուամենայնիվ իր մեջ պարունակում է յուրացման կայուն ծրագիր. այն վերարտադրում է իրադարձությունների, մտքի որոշ հաջորդականություն. դրանում հաստատուն է պլաստիկ պատկերների համակարգը և նրա հետ կապված գաղափարների ու գնահատականների համակարգը:
Ժամանակին Գյոթեն ընդգծում էր, որ հատկապես մարդկանց է վիճակված «կյանքի» կոչել «հոգու և սրտի» ստեղծագործությունը, որը բաղկացած է միայն «տառերից ու բառերից»: Ստեղծագործությունը (դա է գեղարվեստական յուրացման յուրատեսակությունը) մտերմորեն դիմում է իրեն ընկալող մարդուն, նրա հետ մտնում է անձնական շփման մեջ և փոխներգործում նրա անկրկնելի անձնական փորձի վրա: Այդ պատճառով էլ յուրաքանչյուր ընթերցողի մոտ ստեղծվում է Նատաշա Ռոստովայի իր կերպարը ու «Պատերազմ և խաղաղություն» վեպի իր հայեցակարգը: Որոշ իմաստով որքան հանդիսատեսներ, այնքան էլ Համլետներ: Ընդ որում հանդիսատեսների բազմությունը բազմապատկվում է նաև դերակատարների բազմությամբ. այնքան որքան հանդիսատեսներ դիտել են Համլետ – Սմոկտունովսկուն, Համլետ – Սքոֆիլցին, Համլետ – Վիսոցկուն: Եվ այնուամենայնիվ Համլետը մեկն է ու միասնական` Վ. Շեքսպիրի Համլետը: Նա անփոփոխ է, իսկ նրա դերակատարներն ու յուրացնողներն սոսկ տարափոխում են այդ կերպարում ամփոփված գեղարվեստական տեղեկատվությունը: Իսկ ինչպես պետք է ընկալել արվեստը: Ճիշտ է արդյոք նրա ակտիվ ու անմիջական ընկալումը:
Այսպես, մանկական թատրոնի ներկայացման ժամանակ կարելի է լսել, թե ինչպես են փոքրիկ յուրացնողներն ընկալում «Կարմիր գլխարկ» պիեսի գործողությունը: «Ետ նայիր» բղավում են նրանք Կարմիր գլխարկին, որը չի նկատել գայլին. «հեռացիր» վռնդում են նրանք գորշ գայլին: Երեխաները խորապես ապրում են այն ամենը ինչը կատարվում է Կարմիր գլխարկի հետ: Մի ուրիշ օրինակ` երբ Վ. Շեքսպիրի «Օթելլո» ողբերգության ներկայացման ժամանակ չափահաս հանդիսատեսը չափից ավելի այնպես էր տարվել գործողությամբ, այնպես էր զայրացած Յագոյի նենգությունից, որ բեմ թռավ ու սպանեց Յագոյի դերակատարին: Նրանց թաղեցին միասին և հուշարձանի վրա գրեցին. «Լավագույն դերասանին ու լավագույն հանդիսատեսին»:
Ճիշտ է արդյոք մանկան դյուրահավատությամբ վերաբերվել գեղարվեստական ստեղծագործությանը` ընդունելով այն իրականության (ռեալության) փոխարեն: Թե գեղարվեստական յուրացման առավել ճիշտ ֆորմուլը կլինի այն, որի դեպքում գեղարվեստական հույզերը զեղվում են ոչ թե ակտիվ գործողության մեջ, այլ գեղարվեստական ապրումում («ներդաշնակությամբ արբենում եմ» ու  «ստի վրա արցունք թափում»): Իսկ գուցե գեղարվեստական մշակույթի լավագույն յուրացնողն այն ընկալողն է, որն ընդունակ է «սառը դիտումների մտիք»:
Այս երկընտրանքը փորձեց լուծել Գյոթեն առանձնացնելով գեղարվեստական ընկալման երեք տիպ. 1. առանց դատելու գեղեցկությունից հաճույք ստանալը, 2. դատողություն, առանց հաճույքի ստանալու, 3. դատողություն, հաճույք ստանալով, և հաճույք ստանալը դատելով: Հենց նրանք էլ, ովքեր ընդունակ են գեղարվեստական ընկալման վերջին տիպին, Գյոթեի կարծիքով, նորից վերաստեղծում են ստեղծագործությունը:
Գեղարվեստական յուրացման գործընթացը շատ բարդ է և նույնիսկ Գյոթեի տեսականորեն տարողունակ այդ դատողությունները չեն պատասխանում արվեստի ընկալման գործընթացի հետ կապված վերը նշված բազմաթիվ հարցերին:
Ամենաբարդ հարցերից մեկը լուսաբանում է Լ. Ս. Վիգոդսկին իր «Արվեստի հոգեբանություն» աշխատության մեջ: Նա գիտում է, որ ընկալման գործընթացում յուրացնողի տեսակետը տատանվում է հայեցողի և հայեցյալի գեղարվեստական դիրքորոշումների միջև. «Հերոսը կետ է…որից ելնելով հեղինակն ստիպում է մեզ քննել մնացած բոլոր գործող անձներին և տեղի ունեցած բոլոր իրադարձությունները: Հեղինակը ողբերգությունը դիտում է երկու պլանով. մի կողմից` նա ամեն ինչ տեսնում է Համլետի աչքերով, իսկ մյուս կողմից` նա բուն Համլետին տեսնում է իր սեփական աչքերով, այնպես որ ամեն մի հանդիսատես միանգամից թե Համլետ է, թե նրա հայեցողը»:
Այսպիսով կարող ենք ընդհանրացնել, որ գեղարվեստական ընկալումը գեղարվեստական ստեղծագործությունը վերածում է գիտակցության փաստի, իրականացնում է հեղինակի գեղարվեստական մքտի յուրացումը յուրացնողի կողմից, որն իր ընդունակությունների չափով ու մշակութային պատրաստությամբ բարձրանում է մինչև շփումը Շեքսպիրի, Մոցարտի, Բախի, Լեոնարդո դա Վինչիի, Ռաֆայելի, Միքելանջելոյի, Սարյանի հետ: Կյանքի նկատմամբ մեծ արվեստագետների հարաբերության փորձը, նրանց աշխարհայացքը, նրանց ստեղծագործական հայեցակարգը այս կամ այն չափով դառնում են յուացնողի գիտակցության բովանդակությունը, իրականության նկատմամբ նրա հարաբերության կողմնորոշիչը:

4. Գեղարվեստական ընկալման օրենքները
Գեղարվեստական ստեղծագործության իմաստավորման ուղղությամբ յուացնողի աշխատանքը գեղագիտական հաճույքի գործոններից մեկն է: Ստեղծագործության մատչելիության ու գեդոնիստական (հաճույք) հնարավորության միջև օրինաչափ կապ կա: Գեղարվեստական ստեղծագործության պարզեցումը տանում է նրա յուրացման դժվարության նվազեցմանը, որն էլ իր հերթին հանգեցնում է ընկալման գեդոնիստական ասպեկտների նվազեցման: Իսկ ստեղծագործության բարդացումը, ընդհակառակը, ուղեկցվում է գեղարվեստական ընկալման դժվարությունների բարձրացմամբ, նվազում է ստեղծագործության յուրացման մատչելիությունը, բայց յուրացման ջանքերի մեծ ծախսումը պայմանավորվում է գեղարվեստական հաճույքի աճը:
Այդ հակադիր տենդենցներում ծայրահեղ դիրքեր են գրավում մի կողմից` բուրժուական մասսայական – ժողովրդական (պոպ-արտ) հանրամատչելի արվեստը, իսկ մյուս կողմից` էլիտար արվեստը:
Իսկական բարձր արվեստը, գեղարվեստական կլասիկան միշտ գտնում է յադ երկու տենդենցների փոխհարաբերության ճիշտ չափը` ստեղծագործության մատչելիության ու գեդոնիստական պոտենցիալի հարաբերության չափը: Արվեստում սոցիալականորեն արժեքավոր է ոչ միայն այն ինչին տիրապետել է զանգվածը, այլև այն, ինչը պոտենցիալ կերպով բովանդակում է գաղափարագեղագիտական բարձր արժեքներ, որոնց մակարդակին հասնելը դառնում է մշակութային այդ հարստությունների ստեղծագործական յուրացման կարևոր խնդիր:
Գեղարվեստական հաճույքը գեղարվեստական յուրացման կարևոր պահ է: Այն երաշխիք ու ցուցանիշ է այն բանի, որ արվեստը հաստատում է անձի ինքնարժեքային նշանակությունը և նրան չի դիտում միայն որպես սոցիալական գործառիչ, որը կոչված է լուծելու որոշակի պատմական խնդիրներ: Արվեստի հումանիստական կարևոր իմաստն էլ հենց այն է, որ իր գլուխգործոցներում հաստատում է պատմական առաջադիմությունը ոչ միայն պետք է կերտվի մարդկանց ջանքերով, այլև հանուն նրանց, այն պետք է իրականացվի, ոչ թե հակառակ անձի, այլ նրա միջոցով ու նրա համար: Անձի ինքնարժեքային նշանակության հաստատումը դառնում է նրա սոցիալականացման լրացուցիչ խթան: 
Գեղարվեստական ընկալումն ստեղծագործորեն ակտիվ է, և այդ ակտիվությունն ուղիղ համեմատական է գեղագիտական հաճույքի ինտենսիվությանը, որն էլ իր հերթին ուղիղ համեմատական է գեղարվեստական ստեղծագործության կարգավորվածությանն ու բարդությանը: Ընդ որում ստեղծագործության բարդությունը պետք է ուղղակիորեն համապատասխանի և պայմանավորված լինի նրա գեղարվեստական խորությամբ: Ճշմարիտ արվեստն ընթանում է ոչ թե յուրացնողի ետևից, այլ նրա առջևից, մարդուն և նրա գեղարվեստական ճաշակը բարձրացնելով առավել բարձր մակարդակի: Յուրացնողից արվեստի այդ առաջ ընթացող գեղարվեստական պոտենցիալը նրա կարևոր օրինաչափությունն է, որը պայմանավորում է նրա սպառման բնույթը:
Ընդհանրացնելով կարող ենք փոստել, որ գեղարվեստական ստեղծագործության ընկալման գործում կարևորագույն դեր են կատարում նաև հետևյալ օրենքները`
1. «գեղարվեստական ստեղծագործության մատչելիության ու հեդոնիստական պոտենցիալի հարաբերության չափը»:
2. «Անձի ինքնարժեքային նշանակության արժևորումը դառնում է նրա սոցիալականացման լրացուցիչ խթան»:
3. «Ճշմարիտ արվեստն ընթանում է ոչ թե ընկալողի հետևից, այլ նրա առջևից, մարդուն և նրա գեղարվեստական ճաշակը բարձրացնելով առավել բարձր մակարդակը»:
